
        Իրավական ակտի անհրաժեշտությունը (նպատակը)
[bookmark: _GoBack]        Սույն Նախագծի ընդունումն անմիջականորեն պայմանավորված է Էլեկտրոնային առողջապահության տեղեկատվական միասնական համակարգի օպերատոր հիմնադրելու եղանակով որոշակի ծրագրային փաթեթ, շարժական գույք և այդ տեղեկատվական համակարգի սպասարկման իրավունքներ փոխանցելու կոնցեսիայի պայմանագրի (Կոնցեսիայի պայմանագիր) շրջանակում Էլեկտրոնային առողջապահության պատշաճ մակարդակի ապահովմամբ:
        Ընթացիկ իրավիճակը և խնդիրները
        2017 թվականի սեպտեմբերի 1-ին «Էլեկտրոնային առողջապահության ազգային օպերատոր» փակ բաժնետիրական ընկերության (Օպերատոր), «Էլեկտրոնային կառավարման ենթակառուցվածքների ներդրման գրասենյակ» փակ բաժնետիրական ընկերության, «Sylex SARL» ընկերությունից (Շվեյցարիայի Համադաշնություն) և «Մեյսիս Ապահով» սահմանափակ պատասխանատվությամբ ընկերությունից (Հայաստանի Հանրապետություն) բաղկացած համատեղ ձեռնարկության միջև կնքվել է Էլեկտրոնային առողջապահության տեղեկատվական միասնական համակարգի օպերատոր հիմնադրելու եղանակով որոշակի ծրագրային փաթեթ, շարժական գույք և այդ տեղեկատվական համակարգի սպասարկման իրավունքներ փոխանցելու Կոնցեսիայի պայմանագիրը: 
Օպերատորի կողմից շահագործվող գույքի մաշվածության, օգտատերերի թվի ավելացման և տեղեկատվական հոսքի մեծացման հետևանքով անհրաժեշտություն էր առաջացել ձեռք բերել գույք (սարքավորում): Առողջապահության նախարարությունը Ծրագրասարքավորումների համակարգի մատակարարման N Բի Լայն-2020 պայմանագրով 2020 թվականին ձեռք է բերել 442,880,000.0 (չորս հարյուր քառասուներկու միլիոն ութ հարյուր ութսուն հազար) ՀՀ դրամ` ներառյալ ԱԱՀ-ը, արժողությամբ գույք: Անհրաժեշտ է այդ գույքն ամրացնել Առողջապահության նախարարությանը, որից հետո Առողջապահության նախարարությունը Կոնցեսիայի պայմանագրի հոդված 2-ի 2.2 մասի 4-րդ ենթակետի համաձայն, անհատույց օգտագործման իրավունքով այն կհանձնի Օպերատորին, որի համար մշակվել է «Գույք ամրացնելու մասին» Հայաստանի Հանրապետության կառավարության որոշման նախագիծը:
         Կարգավորման նպատակը և բնույթը

Նախագծով նախատեսվում է Հայաստանի Հանրապետության սեփականությունը հանդիսացող 442,880,000.0 ՀՀ դրամ (ներառյալ ԱԱՀ-ը) արժողությամբ գույքն ամրացնել Առողջապահության նախարարությանը, որից հետո այն անհատույց օգտագործման իրավունքով հանձնել Օպերատորին:
Նախագծի մշակման գործընթացում ներգրավված ինստիտուտները և անձինք

Նախագծի մշակմանը մասնակցել են Առողջապահության նախարարության ֆինանսատնտեսագիտական վարչության աշխատակիցները:
 Իրավական ակտի կիրառման դեպքում ակնկալվող արդյունքը
  Իրավական ակտի ընդունմամբ կիրականացվի Կոնցեսիայի պայմանագրի շրջանակում լրացուցիչ անհրաժեշտ գույքի անհատույց իրավունքով հանձնումը Օպերատորին:
Նախագծի ընդունման կապակցությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չի առաջանա:
Նախագծի ընդունման կապակցությամբ Հայաստանի Հանրապետության պետական բյուջեում կամ տեղական ինքնակառավարման մարմինների բյուջեներում փոփոխություններ չեն սպասվում:
